
			Aos meus fillos.
Aos fillos de pais con cicatrices.
Aos pais piratas e a todos os avós.

		

	
		
			A Nicolás encántalle a praia, e non só no verán.

			Os avós vivimos nunha casiña á beira do mar e, mesmo no inverno, Nico calza as súas catiúscas e bole á praia a explorar. Pode pasar horas gabeando polas rochas, que semellan ter as súas pegadas xa impresas. Tamén lle gusta percorrer a beira na procura de tesouros, de pedras máxicas, de anacos de vidro puídos polas mareas...

			Eses anacos de vidro son o mellor agasallo para min, xa que adoito coleccionalos. Téñoos de todas as formas e cores.

			—Cantos atopaches hoxe? Caramba! Este ten forma de orella! –dígolle eu, moi orgullosa do meu neto.

			Mais a Nicolás o que realmente o engaiola é coller caranguexos, remexer nas pedras cando a marea está moi baixa e metelos nun caldeiro para facerlles despois unha casa con algas, e mesmo aloumiñalos. Dálles de comer algún mexillón ben esnaquizado e logo devólveos ao mar.

			Nico ten un irmán pequeno, Bruno. A el tamén lle gusta a praia, pero é máis de facer debuxos na area con paus. Adoita decorar os seus debuxos coas pedriñas da colección do seu irmán. E Nicolás anóxase moito, e berran un co outro ata que o papá ou a mamá lles rifan tamén a eles.

			—Nenos, non pelexedes! Hai que compartir...

			Un día de moita calor, Bruno debuxaba debaixo do parasol. Eu descansaba na cadeira da praia, de raias vermellas e azuis. Cando Nicolás chamou por min ao lonxe para amosarme a súa nova captura, contesteille:

			—Ven, Nico! Trae os caranguexos ao fresco da sombra e ven ver o que está a facer o teu irmán.

			—Bruno –interesouse Nico cando se achegou e viu os bonecos que trazara o irmán pequeno–, que estás a debuxar?

